
GOUVÈNÈ CUOMO PREZANTE AVANTAJ EKONOMIK SIPÈ BOWL XLVIII A 

 

1,5 milyon moun vizite Super Bowl Boulevard 

 

230.000 vizitè ki soti lòt kote pral ede ponpe apeprè $300 milyon dola nan aktivite ekonomik 

 

Gouvènè Andrew M. Cuomo jodi a te prezante kèk nan avantaj ekonomik Super Bowl XLVIII Eta New 

York la.  Empire State Development (ESD) te kalkile anviwon 1,5 milyon moun te vizite Super Bowl 

Boulevard pandan kat jou epi depans vizitè sa yo pral ponpe anviwon $280-300 milyon nan aktivite 

ekonomik nan Eta New York.  Pi fò evenman Super Bowl yo ak depans vizitè fè ladan yo pral fèt sitou nan 

New York epi resèt yo jwenn lan pral nan benefis tout eta a. 

 

“Kèlkeswa ekip ki genyen Super Bowl XLVIII, gwo match la se yon viktwa ekonomik pou Eta New York,” 

te deklare Gouvènè Cuomo. “New York te fyè pou l sèvi kòm ko-òganizatè pou sa ki, apre tout 

konsiderasyon, se pi gwo Super Bowl ki janm genyen. Semèn sa se yon vre okazyon pou montre sa ki pi 

bon nan Empire State la, depi nan destinasyon vakans ak atraksyon pou touris nivo mondyal nou yo rive 

nan pwodi ki grandi ak fèt nan New York. Mwen espere chak grenn vizitè te renmen esperyans New York 

yo fè a epi ap retounen ankò. 

 

Antanke youn nan Gouvènè ki nan òganizasyon Super Bowl XLVIII tou, Gouvènè Cuomo te sèvi ak 

evenman entènasyonal la pou l fè pwomosyon pwodi “Taste NY” ak touris nan rejyon Nò New York. 

Pwodi New York te gen yon bèl viziblite nan evenman Super Bowl pandan tout semèn anvan match la. 

Plis pase 3.000 medya lokal, nasyonal ak entènasyonal ak plis pase yon milyon patisipan te gen okazyon 

pou yo goute pi bon pwodi New York gen pou l ofri epitou pou yo te konesans ak pil ak pakèt atraksyon 

pou touris New York yo, sitou nan rejyon Nò a. Antou, prèske 100 vandè New York te prezan atravè 

evenman Komite Dakèy Super Bowl la. Nan Bidjè Egzekitif 2013-2014 la, Gouvènè Cuomo te akòde yon 

sibvansyon $5 milyon pou kouvri kou sèvis ak depans nan Eta New York ki gen pou wè ak National 

Football League (“NFL”) Super Bowl XLVIII. 

 

Sou yon total 50 evenman ki gen pou wè ak Super Bowl la, 45 te fèt nan New York nan semèn anvan 

Super Bowl la. NFL te pibliye 6.300 akreditasyon ane sa, pi gwo chif nan istwa Super Bowl epi match la 

pral difize nan 180 peyi ak teritwa nan lemonn.  

New York te resevwa anviwon 230.000 vizitè ki sot lòt kote pandan semèn Super Bowl la, san bliye plis 

pase 100.000 ki te rete omwen twa oubyen kat nwit nan apeprè 35.000 chanm otèl New York, sa ki te 

ponpe plis pase $12 milyon nan depans pou chanm otèl sèlman. Te genyen tou anviwon 2.500 pèsonèl 

ak fanmi ekip Super Bowl la ak anviwon 3.000 medya nasyonal ak entènasyonal ki sot lòt kote nan Eta 

New York ki te patisipe. 

 

Anjeneral, yo estime gen 400.000 vizitè ki te patisipe nan evenman pandan jounen ki pa te gen match 

(tankou Super Bowl Boulevard, restoran New York, espektak Broadway, mize, destinasyon touristik, 

elatriye) epi depanse yon mwayèn $150 (vwayajè lajounen) oubyen $205 (vwayajè lannwit) chak jou pou 

manje, lojman, shoping, ak lòt acha, sa ki pral ogmante resèt fiskal Eta a nan apeprè $14 milyon. 

 

Anplis, yo estime Super Bowl XLVIII jenere plis pase 2.400 dyòb ekivalan foultaym, ki pral ponpe plizyè 

milyon dola nan resèt fiskal pou Eta New York. 

